
Frá: Sigurði Rúnari Karlssyni og Dóru Hjálmarsdóttur

Efni: Niðurstaða um mat á öryggi húsnæðis og búsetu m.t.t. vægis mótvægisaðgerða, unnin
með sömu aðferð og lögð var fram fyrir öryggishóp

Inngangur

Þetta minnisblað er niðurstaða vinnuhóps1 um áhættumiðaða ákvarðanatöku um búsetu og húsnæði í
Grindavík. Það byggir á sömu aðferð og lögð var fram fyrir öryggishóp: hver vísir er metinn út frá
stöðu þeirra mótvægisaðgerða sem undir hann falla, aðgerðum er skipt í forsendur og styrkingar,
staða hverrar aðgerðar metin og hverri aðgerð gefið vægi svo vísirinn telji 100 prósent. Vísunum er
síðan  gefið  vægi  og  heildarniðurstaða  metin.  Við  val  á  aðgerðum  vísa  er  beitt  sérfræði-  og
skynsemismati  vinnuhópsins.  Vinnuhópinn  skipar  hópur  hagaðila  og  sérfræðinga.  Sjá  nánar  í
minnisblaði um öryggi.

Þessi útgáfa er unnin í kjölfar lokafunda vinnuhópanna 9. september, þar sem farið var yfir tillögur
matshópa  um sameiningu  vísa,  aðgerðir  og  stöðu  þeirra,  gerðar  breytingar  og  gengið  frá  mati.
Öryggisvísarnir eru forsendur þessa mats en ekki metnir hér. Fimm vísar standa eftir og eru sértækir
fyrir búsetu og húsnæði. Þátttakendur vinnuhópa lásu yfir uppfærðar niðurstöður.

Niðurstaða vinnuhóps um öryggi í Grindavík er forsenda þessa mats og setur efri mörk á lit hans:
mælist  Öryggi í  Grindavík  gult  getur húsnæði og búseta ekki  orðið  grænt ,  og sama gildir  um
rautt .

Öryggisvísar sem eru forsendur verkefnisins

Öryggisvísar eru mældir hjá vinnuhópi um öryggi í Grindavík og niðurstaða þess hóps setur efri mörk
á lit hér. Mælist Öryggi í Grindavík gult  getur húsnæði og búseta ekki orðið grænt , sama hversu
vel hópurinn stendur að öðru leyti. Sama gildir um rautt .

Rökin eru þau að öryggi er grunnlagið sem búseta byggir á. Veitur, húsnæði og lóðir hafa aðeins
þýðingu ef fólk kemst frá hættu, viðvaranir berast og viðbragð er til staðar. Húsnæði telst ekki öruggt
til búsetu þótt það sé úttekið og veitur virki, ef grunnöryggið stendur ekki undir sér.

1.  Í  minnisblöðum um niðurstöður  mats  er  talað  um hópa þegar  átt  er  við  vinnuhópa sem sinntu  ákveðnum málaflokki.
Hugtakið málaflokkur er notað í  greinargerð með minnisblöðunum. Þátttakendur í  vinnuhópum koma fram í  viðauka 1 við
greinargerðina.

Aðferðin í hnotskurn

Sviðsmyndir A og B

Staða  vísis  í  sviðsmynd A,  núverandi  óvissuástand,  er  forsenda fyrir  stöðu  hans  í  sviðsmynd B,
atburður sem veldur rýmingu, enda er A uppbygging getunnar, metin út frá virkni aðgerða, og B
mælir  hvort  hún  dugði.  Forsenda  getur  einnig  verið  staða  annars  vísis  þar  sem einn  vísir  hvílir
efnislega á öðrum. Virkni sumra vísa má einnig kanna með mælingum.

Sviðsmynd B felur ekki í  sér sjálfstæðar aðgerðir. Það sem gerist í  rýmingu og við endurkomu er
framkvæmd þess undirbúnings sem liggur í sviðsmynd A. Sviðsmynd B er því ekki metin út frá virkni
aðgerða  heldur  mæld,  og  mælingin  sýnir  hvort  undirbúningurinn  skilaði  árangri  þegar  á  reyndi.
Sviðsmynd B er ekki sýnd í töflum heldur lýst í texta við hvern vísi, þar sem fram kemur hvað er mælt
og hvaða mörk gilda. Við endurkomu að lokinni rýmingu öðlast sviðsmynd A aftur gildi og staðan er
endurmetin.

Aðgerðir

Hver aðgerð fær stig eftir stöðu sinni á fimm þrepa kvarða: 1  ef hún er í fullri virkni, 0,75  ef hún er
í virkni en þarf eftirfylgni, 0,5  ef hún er í vinnslu með ábyrgðaraðila og tímaáætlun, 0,25  ef hún er
hafin en skammt á veg komin, og  0  ef hún er ekki hafin eða staða hennar er óljós. Stig hverrar
aðgerðar eru staða hennar margfölduð með vægi hennar, og niðurstaða vísisins er summa þeirra
stiga.  Upplýsingar  um  hvaða  þættir  falla  undir  þrepaskiptingu  hverrar  aðgerðar  koma  fram  í
aðgerðaáætlun. Hverri aðgerð er gefið einkvæmt raðnúmer.

Forsendur eru þær aðgerðir sem verða að vera til staðar og í virkni. Séu þær ekki uppfylltar getur
vísirinn  ekki  talist  ásættanlegur,  hversu  vel  sem  aðrar  aðgerðir  standa.  Reglan  er  þrepaskipt:
forsenda í fullri virkni eða í eftirfylgni leyfir grænt (1–0,75) , enda sé eftirfylgni tímasett, forsenda í
vinnslu setur þak á gult (0,5) , og forsenda sem er ekki hafin eða skammt á veg komin fellir vísinn í
rautt (0 og 0,25) .

Komi fram vitneskja um yfirvofandi atburð sem líkur eru á að felli forsendu á gult  eða rautt  skal
þegar í stað brugðist við með mótvægisaðgerðum og komið í veg fyrir að forsendan falli. Sé forsenda
fallin eða falli með skömmum fyrirvara gilda eftirfarandi frestir að hámarki.

Sé forsenda á gulu telst staðan tímabundið ásættanleg.  Gefinn er 48 klukkustunda frestur til
að beita ásættanlegum tímabundnum mótvægisaðgerðum eða koma forsendunni í eðlilega virkni. Að
öðrum kosti fellur forsendan niður á rautt  og vísirinn með.

Sé  forsenda  á  rauðu  telst  staðan  óásættanleg  með  öllu  og  þarfnast  tafarlausra
mótvægisaðgerða.  Bregðast þarf strax við þegar þessi staða kemur í ljós og gefinn er allt að 12
klukkustunda  frestur  til  að  beita  ásættanlegum tímabundnum mótvægisaðgerðum,  það  er  koma
forsendunni yfir á gult , eða koma henni í eðlilega virkni.

Rauð forsenda fellir sinn vísi í rautt, og einn rauður vísir gerir heildarniðurstöðu hópsins
(málaflokksins) rauða.  Heildarmat má ekki standa á rauðu  lengur en 12 klukkustundir án þess
að það hafi verið brugðist við.

Forsenduaðgerðir forsenduvísis öryggishóps, ÖR0, eru merktar með ljósbláum bakgrunni  á heiti þar
sem þær koma fyrir hér, enda falla þær í öryggishópi og setja þak á lit hans, sem berst hingað.

Styrkingar

Styrkingar bæta stöðuna og ráða því  hvar vísirinn lendir  milli  græns  og  guls  þegar forsendur
standast, en þær geta ekki bætt upp fyrir forsendu sem vantar. Ekkert þak er á tímamörkum fyrir
mótvægisaðgerðir eða til að koma styrkingum í virkni, hvort sem þær eru á gulu  eða rauðu , allt
eftir því hvaða aðgerð er um að ræða, en sett eru tímamörk í aðgerðaáætlun.

Regla um innbyrðis vægi

Engin styrking á að vega þyngra en léttasta forsendan. Mælist styrking mikilvægari en forsenda er
annaðhvort flokkunin röng eða vægið, og þá á að laga flokkunina fremur en töluna.

Sameiginlegir vísar

Hver vísir er aðeins metinn í einum vinnuhópi (málaflokki). Þurfi sama efni að vera mælt í fleiri en
einum hópi fær vísirinn nýtt heiti, sbr. HU1 um öruggt húsnæði og lóðir íbúa og stofnana hér og SK3
um öryggi  skólahúsnæðis  og  lóða  hjá  skólahaldi.  Þeir  vísar  mæla  í  grunninn  sama  efni,  öryggi
húsnæðis og lóða, en var skipt upp svo öryggi barna í skóla- og frístundastarfi væri í forgrunni.

Aðgerðir  mega  hins  vegar  bera  vísa  í  fleiri  en  einum hópi.  Þar  er  það  vísirinn  sem er  bundinn
hópnum, ekki aðgerðin. Vægi aðgerðar innan vísis ræðst af mikilvægi hennar þar, og sama aðgerð
getur því borið ólíkt vægi í ólíkum vísum. Staða aðgerðar er hins vegar eiginleiki hennar sjálfrar og
þarf að vera hin sama hvar sem hún kemur fyrir.

Vægi vísa

Vægi vísa er flokkað í 5 prósenta þrepum þar sem því verður við komið; fjöldi vísa getur haft áhrif á
þrepaskiptinguna. Beitt er skynsemismati hópsins. Vægið er þannig valið að 100 prósentum er skipt
milli vísanna eftir mikilvægi þeirra innan hópsins, og ræðst vægi meðal annars af umfangi hvers vísis
og fjölda aðgerða undir honum.

Vensl milli vísa

Vísir getur verið forsenda annars vísis. Þá birtist hann sem forsendulína í töflu háða vísisins, með lit
en án vægis og stiga. Háði vísirinn getur ekki orðið grænn  nema sá vísir sem er forsenda hans sé
grænn , með sama hætti og forsenda í vinnslu setur þak á vísi.

Ör sýnir að vísir er forsenda annars. Fjólublár vísir sækir venslun í aðra vísa og getur ekki orðið grænn nema þeir séu
grænir.

Hverjum vísi er gefið einkvæmt raðnúmer og einkennisstafi hópsins (málaflokksins). Í töflum raðast
vísar í númeraröð, eins og vísakaflarnir sjálfir. Forsendulínur sem setja þak á lit hópsins standa þó
ávallt efst.

Vensl milli aðgerða

Ekki var farið í að greina vensl milli aðgerða, en ljóst er að nokkrar aðgerðir eru venslaðar í raun. Til
dæmis er móttaka boða tengd því að boð séu send út.

Öryggi í Grindavík
Niðurstaða öryggishóps · þak á lit alls hópsins

HU1
Öruggt húsnæði og lóðir

HU2
Rafveita

HU3
Hitaveita

HU4
Vatnsveita

HU5
Fráveita

Litaþak á heildarniðurstöðu

Séu tveir eða fleiri vísar gulir verður niðurstaða hópsins gul (tímabundið ásættanleg). Sé einn vísir
rauður verður hún rauð (óásættanleg).  Hlutfallið heldur áfram að reiknast og er birt óbreytt; reglan
setur þak á litinn en breytir ekki reikningslegri niðurstöðu.

Viðbrögðum við þessari stöðu er lýst í kaflanum um aðgerðir hér að framan, þar sem fram kemur að
gult ástand forsendu er einungis umborið tímabundið .

Rökin eru þau að tölfræðilegt vægi getur lyft bæði einstökum vísi og heildarniðurstöðu upp fyrir það
sem staðan stendur undir. Að stilla upp reiknireglum sem leiðrétta það er flókið og illa rekjanlegt.
Litaþak er einfaldara, sjónrænt og auðvelt að rýna.

Heildarniðurstaða húsnæðis og búsetu

Markmið

Lagt  er  mat  á  öryggi  þeirra  sem búa  og  starfa  í  Grindavík  við  langvarandi  óvissu,  endurteknar
rýmingar og endurkomu. Í forgrunni er að húsnæði sé öruggt og hæft til notkunar, að veitur haldist
virkar, og að íbúar geti treyst því að búseta sé ásættanleg. Ýmsa þætti virkra aðgerða er unnt að
mæla til að sannreyna virkni ferla við langvarandi óvissu, en ákvörðun um mælingar er vísað inn í
framhaldsverkefnið  um  heildstætt  áhættumat.  Gert  er  ráð  fyrir  mælingum  eftir  næsta  atburð
(sviðsmynd B) til að sannreyna hvort rof á veitum haldist innan ásættanlegra tímamarka.

Matið nær yfir tvennt: að veitur haldist virkar eða komist fljótt í  lag, og að húsnæði og lóðir séu
öruggar og hæfar til notkunar.

Fjarskipti og samgöngur voru áður metin hér en teljast til boðleiða og flóttaleiða og eru nú mæld hjá
vinnuhópi  um  öryggi  í  Grindavík.  Sama  gildir  um  upplýsingamiðlun  og  samskipti.  Öll  þrjú  eru
forsendur þessa mats.

Mat öryggishóps nær yfir byggð og landsvæði innan varnargarða í þéttbýli Grindavíkur. Veituvísar ná
hins vegar út fyrir þau mörk, enda eiga stofnlagnir hitaveitu uppruna sinn í Svartsengi og vatnsból í
Lágum. Aðgerðir sem varða þau mannvirki eru því metnar hér þótt þau liggi utan varnargarða.

Niðurstaða

Sviðsmynd A · 91,56% · grænt Sviðsmynd B · mæling

Vísir Vægi A: stig

Öryggi í Grindavík (v7, 19.9.2026) – grænt

HU1 · Öruggt húsnæði og lóðir íbúa og stofnana 25% 22,19

HU2 · Rafveita 30% 26,25

HU3 · Hitaveita 20% 19

HU4 · Vatnsveita 15% 14,62

HU5 · Fráveita 10% 9,5

Samtals 100% 91,56 af 100

Niðurstaða 91,56% grænt

Sviðsmynd B er mæling hjá öllum vísum og er því ekki reiknuð til stiga. Öryggi í Grindavík birtist sem forsendulína með lit en
án vægis og stiga, enda er hún ekki aðgerð heldur staða annars mats, og útgáfunúmer og dagsetning þess mats fylgja
línunni.

Litamörk

Einstakir  vísar  fylgja  þriggja  flokka  kvarða:  grænt  75  prósent  og  yfir ,  gult  50  og  allt  að  75
prósentum , rautt undir 50 prósentum .

Fyrir heildarniðurstöðu hópsins eru notuð þrengri mörk: grænt 85 prósent og yfir , gult 75 og allt að
85 prósentum , rautt undir 75 prósentum .

Staða og næstu áherslur

Niðurstaðan er græn . Hlutfallið er 91,56 prósent og enginn vísir er gulur. Öryggi í Grindavík mælist
grænt  og  setur  ekkert  þak  á  lit  hópsins.  Öryggi  húsnæðis  og  búsetu  í  Grindavík  er  því  talið

ásættanlegt.

Veiturnar fjórar standa allar vel. Vatnsveita mælist 97,5 prósent, hitaveita og fráveita 95 prósent, og
rafveita 87,5 prósent. Engin forsenda er í vinnslu í neinum þeirra.

Lægsti vísirinn er HU1 um öruggt húsnæði og lóðir í 88,75 prósentum. Þar er kortlagning hættulegra
húsa í virkni en þarfnast eftirfylgni, og reglur um takmörkun á notkun þeirra eru hafnar en skammt á
veg komnar.

Það sem eftir stendur eru styrkingar sem eru ógerðar eða rétt hafnar: stofnstrengur til Grindavíkur
liggur enn ofanjarðar á vörubrettum í vegöxl Grindavíkurvegar, fyrirspurn um hringtengingu rafmagns
á Reykjanesi og könnun á ástandi stofnlagna undir hrauni eru skammt á veg komnar, og frágangur
varavatnsbóls er í vinnslu.

Meginmynstrið  er  skýrt.  Veitukerfin  standa  undir  búsetu  og  viðbragðsgeta  þeirra  er  tryggð  með
samningum og áætlunum. Það sem eftir er snýr að mannvirkjum sem bíða framkvæmda og að því að
ljúka kortlagningu hættulegra húsa.

Staða vísanna

Vísir Vægi Sviðsmynd A Fellur á
Eftirfylgni
forsenduaðgerða

Öryggi í Grindavík (v7,
19.9.2026)

– grænt Forsenda, setur efri
mörk á lit

HU1 · Öruggt húsnæði og lóðir
íbúa og stofnana

25% 88,75% 271 · Kortlagning
hættulegra húsa

HU2 · Rafveita 30% 87,5%

HU3 · Hitaveita 20% 95%

HU4 · Vatnsveita 15% 97,5%

HU5 · Fráveita 10% 95%

Samtals 100%

Fellur á sýnir þær forsendur sem eru í vinnslu eða ekki hafnar og halda vísinum niðri. Dálkurinn stendur auður þar sem
allar forsendur standast og á aðeins við um sviðsmynd A.  Eftirfylgni forsenduaðgerða sýnir þær forsendur sem eru í
virkni en bera 0,75 og þarfnast eftirfylgni; þær fella ekki vísinn en þurfa að haldast í sjónmáli.

Vísarnir

HU1 · Öruggt húsnæði og lóðir íbúa og stofnana · Vægi vísis 25%

Úttektir, sprunguviðgerðir og kortlagning hættulegra húsa

Húsnæði íbúa og stofnana þarf að vera öruggt og hæft til notkunar (íbúðarhæft), og lóðir umhverfis
það öruggar. Skólahúsnæði og lóðir leik- og grunnskóla eru mæld hjá vinnuhópi um skólahald; aðrar
stofnanabyggingar fylgja þessum vísi.

Sviðsmynd A · óvissustig · 70/30 · 88,75% grænt . Mælt er hvort húsnæði og lóðir séu úttekin og
hættuleg mannvirki kortlögð. Mælikvarðinn er  grænt: úttekt lokið án athugasemda ,  gult: úttekt
lokið með athugasemdum sem eru í vinnslu , rautt: úttekt lokið með alvarlegum athugasemdum og
starfsemi ekki leyfð .

Nr Aðgerð Flokkur Vægi Staða Stig

HU2 í sviðsmynd A Forsenda – grænt –

HU3 í sviðsmynd A Forsenda – grænt –

HU4 í sviðsmynd A Forsenda – grænt –

HU5 í sviðsmynd A Forsenda – grænt –

1 Viðgerðir á sprungum, merkingar og öryggisgirðingar
hættusvæða í þéttbýli

Forsenda 20% 1 20

5 Jarðkönnun innan þéttbýlis, götur og íbúðasvæði Forsenda 15% 1 15

274 Eftirlit með viðgerðum á burðarvirki og grundun húsa Forsenda 15% 1 15

273 Aðgerðaáætlun um sprunguviðgerðir innan lóðar Forsenda 10% 1 10

271 Kortlagning hættulegra húsa Forsenda 10% 0,75 7,5

Forsendur samtals 70% 67,5

277 Útbúa reglur um takmörkun á notkun hættulegra húsa Styrking 10% 0,25 2,5

4 Niðurrif ónýtra húsa í þéttbýli Styrking 7,5% 1 7,5

3 Kortasjá, raunupplýsingar Styrking 5% 1 5

275 Eldvarnareftirlit Styrking 5% 1 5

232 Fráveita: Áætlun um leiðbeiningar til húseigenda um að kanna
virkni kerfisins áður en mannvirki er tekið í notkun

Styrking 2,5% 0,5 1,25

Styrkingar samtals 30% 21,25

Niðurstaða 100% 88,75

Grænn:  allar  forsendur  standast.  Kortlagning  hættulegra  húsa  er  í  virkni  en  þarfnast  eftirfylgni.
Jarðkönnun  innan  þéttbýlis  er  lokið,  viðgerðir  á  sprungum  og  öryggisgirðingar  eru  í  virkni,
aðgerðaáætlun um sprunguviðgerðir innan lóðar liggur fyrir, og eftirlit með viðgerðum á burðarvirki
og grundun húsa fer fram gegnum byggingarleyfi og hjá byggingarfulltrúa.

Reglur um takmörkun á notkun hættulegra húsa eru hafnar en skammt á veg komnar.

Vísirinn hvílir á fjórum veituvísum sem eru forsendur hans: rafveitu, hitaveitu, vatnsveitu og fráveitu.
Húsnæði telst ekki íbúðarhæft án þeirra. Falli ein veitan í gult fellur HU1 með.

Sviðsmynd  B ·  mæling.  Vísirinn  hefur  ekki  þýðingu  í  rýmingu,  þar  sem  húsnæði  og  lóðir  eru
yfirgefin. Við endurkomu að lokinni rýmingu og opnun starfsemi að nýju öðlast sviðsmynd A aftur gildi
og staðan er endurmetin í samræmi við ofangreindan mælikvarða.

HU2 · Rafveita · Vægi vísis 30%

Raforkuöryggi og viðbragð við rofi

Rafmagn er sá innviður sem aðrir  hvíla á. Rofni það stöðvast hitaveita, fjarskipti  og dælustöðvar
vatnsveitu, og því ber vísirinn mest vægi þeirra veitna sem hér eru metnar.

Sviðsmynd A · óvissustig · 70/30 ·  87,5% grænt . Staða vísis er metin út frá stöðu aðgerða eða
mælingum. Mælt er hversu lengi rof varir. Mælikvarðinn er grænt: rof skemur en 8 klst við atburð ,
þar sem 8 klukkustundir gefast til að meta hvaða aðgerða er þörf og viðgerð eða útvegun varaafls
kemur til viðbótar,  gult: 8 til og með 24 klst við atburð og varaafl eða varastrengur virkur ,  rautt:
lengur en 24 klst eða fullt rof til lengri tíma . Tímar geta verið mismunandi eftir árstíma.

Nr Aðgerð Flokkur Vægi Staða Stig

201 Viðbragðsgeta rafveitu vegna rofs, mannafli, búnaður og viðgerð Forsenda 30% 1 30

67 Bygging og viðhald varnargarða við Grindavík Forsenda 15% 1 15

206a Afkastaminni varastrengur Arfadalsleiðar tengdur Forsenda 15% 1 15

202 Viðbragðsáætlun HS Veitna, forgangur og upplýsingagjöf Forsenda 5% 1 5

203 Viðbragðsáætlun Grindavíkurbæjar og upplýsingagjöf við rof
rafveitu

Forsenda 5% 1 5

Forsendur samtals 70% 70

204 Skoðun á staðsetningu varaafls eða útvegun með hraði Styrking 5% 0,5 2,5

205 Fyrirspurn um áætlanir varðandi hringtengingu rafmagns á
Reykjanesi

Styrking 5% 0,25 1,25

206b Varastrengur Arfadalsleiðar keyrður samhliða varaafli Styrking 5% 1 5

207 Ný lagnaleið rafveitu, athugun og framkvæmd Styrking 5% 0,75 3,75

260 Hraunkælingarbúnaður fyrir hendi, Svartsengi Styrking 5% 1 5

272 Stofnstrengur til Grindavíkur lagður í jörð eða settur á loftlínu Styrking 5% 0 0

Styrkingar samtals 30% 17,5

Niðurstaða 100% 87,5

Forsendur standast allar. Aðalstrengur til Grindavíkur er háspennustrengur sem liggur ofanjarðar á
vörubrettum í vegöxl Grindavíkurvegar og þverar veginn neðanjarðar; af honum stafar hætta fyrir
almenning og umferð. Aðgerð 272 um að leggja strenginn í jörð eða setja hann á loftlínu er ekki
hafin.

Sviðsmynd B · mæling. Atburður sem veldur rýmingu getur valdið tjóni á raforkuinnviðum vegna
hraunrennslis, og þá er gripið til þeirra aðgerða sem lýst er í sviðsmynd A. Undirbúningurinn í A er því
forsenda þess að vel takist til við viðgerð eða útvegun varaafls. Ekki er lagt mat á slíka atburði, enda
ógerlegt að segja fyrir um umfang þeirra. Mælt er hversu lengi rof varir við atburð, samkvæmt sama
kvarða og í sviðsmynd A:  grænt: rof skemur en 8 klst ,  gult: 8 til og með 24 klst og varaafl eða
varastrengur virkur , rautt: lengur en 24 klst eða fullt rof til lengri tíma . Lagt er til að safnað verði
upplýsingum um roftíma rafveitu frá fyrri atburðum, svo mælingin eigi sér viðmið. Við endurkomu að
lokinni rýmingu skráist endurmat sviðsmyndar A.

HU3 · Hitaveita · Vægi vísis 20%

Hitaveita og varakynding

Hitaveitan  gerir  húsnæði  íbúðarhæft.  Stofnlagnir  hennar  liggja  að  hluta  undir  hrauni  og  eru  því
útsettar fyrir tjóni af völdum hraunrennslis.

Sviðsmynd A · óvissustig · 70/30 ·  95% grænt . Metið er út frá stöðu aðgerða eða mælingum.
Mælt er hversu lengi rof varir. Mælikvarðinn er grænt: rof skemur en 12 klst við atburð , gult: 12 til
og með 48 klst við atburð og varakynding virk , rautt: lengur en 48 klst eða fullt rof til lengri tíma .
Verði rof á lögn frá Svartsengi til Grindavíkur má reikna með nokkurra daga rofi.

Nr Aðgerð Flokkur Vægi Staða Stig

211 Viðbragðsgeta hitaveitu vegna rofs. Mannafli, búnaður og viðgerð Forsenda 20% 1 20

212 Viðbragðsáætlun HS Veitna, forgangur og upplýsingagjöf Forsenda 10% 1 10

213 Viðbragðsáætlun Grindavíkurbæjar og upplýsingagjöf við rof
hitaveitu

Forsenda 10% 1 10

67 Bygging og viðhald varnargarða við Grindavík Forsenda 10% 1 10

261 Auka DN250 lögn samhliða bráðabirgðalögn tilbúin Forsenda 10% 1 10

262 Aukafarg ofan á DN350 stofn Forsenda 10% 1 10

Forsendur samtals 70% 70

263 Áætlun um lágmarks kyndingu með rafmagni, 1 ofn á heimili Styrking 10% 1 10

260 Hraunkælingarbúnaður fyrir hendi, Svartsengi Styrking 5% 1 5

264 Samkeyrð vöktun Svartsengi og Grindavík, fylgst með stofnlögn
undir hrauni

Styrking 5% 1 5

214 Ástand stofnlagna undir hrauni kannað Styrking 5% 0,25 1,25

215 Ný lagnaleið hitaveitu, athugun og framkvæmd Styrking 5% 0,75 3,75

Styrkingar samtals 30% 25

Niðurstaða 100% 95

Forsendur standast allar. Ástand stofnlagna undir hrauni er ekki staðfest með sjónskoðun, en aðgerð
214 er flokkuð sem styrking fremur en forsenda, enda er lögnin vöktuð samfellt með mælingum á
þrýstingi og rennsli beggja megin við hraunið, og auka DN250 lögn er tilbúin til notkunar bili hún.
Vísirinn hvílir því ekki á þeirri einu óvissu. Ný lagnaleið hitaveitu er í virkni en þarfnast eftirfylgni.

Sviðsmynd B · mæling. Atburður sem veldur rýmingu getur valdið tjóni á hitaveitulögnum, einkum
stofnlögnum sem liggja undir hrauni, og þá er gripið til þeirra aðgerða sem lýst er í sviðsmynd A.
Undirbúningurinn í A er því forsenda þess að vel takist til: auka DN250 lögnin er tilbúin til notkunar,
samfelld vöktun á þrýstingi og rennsli sýnir hvort leki komi fram, og áætlun um lágmarks rafkyndingu
liggur fyrir. Ekki er lagt mat á slíka atburði, enda ógerlegt að segja fyrir um umfang þeirra. Mælt er
hversu lengi rof varir við atburð, samkvæmt sama kvarða og í sviðsmynd A: grænt: rof skemur en 12
klst , gult: 12 til og með 48 klst og varakynding virk , rautt: lengur en 48 klst eða fullt rof til lengri
tíma . Við endurkomu að lokinni rýmingu skráist endurmat sviðsmyndar A.

HU4 · Vatnsveita · Vægi vísis 15%

Neysluvatn, aðveituæð og varavatnsból

Vatnsveitan er vel á sig komin. Aðveituæðin liggur að fullu í jörðu og viðgerð eftir atburði var gerð
fullnægjandi til lengri tíma. Vatnsbólið sjálft er í Lágum og er rekið af HS Orku.

Sviðsmynd A · óvissustig · 70/30 · 97,5% grænt . Metið út frá stöðu aðgerða og mælingum. Mælt
er hversu lengi rof varir. Mælikvarðinn er grænt: rof skemur en 8 klst við atburð , gult: 8 til og með
24 klst við atburð og vararáðstafanir virkar , rautt: lengur en 24 klst eða fullt rof til lengri tíma . Kalt
vatn er nauðsynlegt til brunavarna.

Nr Aðgerð Flokkur Vægi Staða Stig

221 Viðbragðsgeta vatnsveitu vegna rofs. Mannafli, búnaður og viðgerð Forsenda 30% 1 30

67 Bygging og viðhald varnargarða við Grindavík Forsenda 10% 1 10

222 Viðbragðsáætlun HS Veitna og HS Orku, forgangur og
upplýsingagjöf

Forsenda 10% 1 10

223 Viðbragðsáætlun Grindavíkurbæjar og upplýsingagjöf við rof
vatnsveitu

Forsenda 10% 1 10

267 Vöktun þrýstings og rennslis Grindavík–Svartsengi Forsenda 10% 1 10

Forsendur samtals 70% 70

265 Dælur vatnsbóla í Lágum með varaafl Styrking 10% 1 10

260 Hraunkælingarbúnaður fyrir hendi, Svartsengi Styrking 5% 1 5

266 Aðveituæð neysluvatns grafin í jörð Styrking 5% 1 5

268 Lekaleitaráætlun Styrking 5% 1 5

224 Varavatnsból, frágangur aðveitulagna og tenging Styrking 5% 0,5 2,5

Styrkingar samtals 30% 27,5

Niðurstaða 100% 97,5

Forsendur standast allar.  Varavatnsbólið er styrking en ekki forsenda, enda er veitan sjálf  í  góðu
ástandi og aðveituæðin grafin í jörðu alla leið. Aðgerðir um nýja lagnaleið eru felldar út af sömu
ástæðu.

Sviðsmynd B · mæling. Atburður sem veldur rýmingu getur valdið tjóni á vatnsveituinnviðum vegna
hraunrennslis, og þá er gripið til þeirra aðgerða sem lýst er í sviðsmynd A. Á árunum 2023 til 2026
hefur  oftar  en  einu  sinni  orðið  kaldavatnslaust  í  lengri  tíma vegna tjóns  og  viðgerða  af  völdum
hraunrennslis. Undirbúningurinn í A er því forsenda þess að vel takist til við viðgerð eða útvegun
vatns  úr  varavatnsbóli:  aðveituæðin  er  grafin  í  jörðu  og  ekki  útsett  fyrir  hraunrennsli,  vöktun  á
þrýstingi og rennsli sýnir hvort leki komi fram, og lekaleitaráætlun er virk. Ekki er lagt mat á slíka
atburði, enda ógerlegt að segja fyrir um umfang þeirra. Mælt er hversu lengi rof varir:  grænt: rof
skemur en 8 klst , gult: 8 til og með 24 klst og vararáðstafanir virkar , rautt: lengur en 24 klst eða
fullt rof til lengri tíma .

HU5 · Fráveita · Vægi vísis 10%

Fráveitukerfi og ástandsskoðun

Fráveitan er á forræði Grindavíkurbæjar og virkar án rafmagns með sjálfrennsli. Hún þolir rof lengst
allra veitna.

Sviðsmynd A · óvissustig · 70/30 ·  95% grænt . Mælt er hversu lengi rof varir. Mælikvarðinn er
grænt: rof skemur en 12 klst við atburð , gult: 12 til og með 48 klst við atburð og ástandsskoðun

virk , rautt: lengur en 48 klst eða fullt rof til lengri tíma .

Nr Aðgerð Flokkur Vægi Staða Stig

269 Viðbragðsgeta fráveitu vegna rofs, mannafli, búnaður og viðgerð Forsenda 30% 1 30

231 Fráveitukerfi, ástandsskoðun eftir stærri atburði Forsenda 20% 1 20

233 Viðbragðsáætlun Grindavíkurbæjar og upplýsingagjöf við rof
fráveitu

Forsenda 20% 1 20

Forsendur samtals 70% 70

270 Áfangaáætlun um endurbætur og styrkingu fráveitukerfisins Styrking 20% 1 20

232 Fráveita: Áætlun um leiðbeiningar til húseigenda um að kanna
virkni kerfisins áður en mannvirki er tekið í notkun

Styrking 10% 0,5 5

Styrkingar samtals 30% 25

Niðurstaða 100% 95

Forsendur  standast  allar.  Fráveitan  er  á  forræði  Grindavíkurbæjar  og  virkar  án  rafmagns  með
sjálfrennsli, hún er í jörð og því nokkuð vel varin fyrir hraunrennsli, en hún er ekki sérstaklega varin
fyrir  jarðhræringum. Fráveitan er öll  innan þéttbýlis,  og hafi hraun runnið inn í  kerfið er ljóst  að
stóratburður hefur orðið. Hraun hefur eyðilagt fráveitulagnir, sem dæmi í Efrahópi. Ástandsskoðun
eftir stærri atburði er forsenda þess að kerfið sé tekið í notkun á ný. Að húseigendur kanni virkni
kerfisins áður en mannvirki er tekið í notkun er styrking, enda er það á forræði þeirra og bærinn getur
aðeins hvatt til þess.

Sviðsmynd B · mæling. Atburður sem veldur rýmingu getur valdið tjóni á fráveituinnviðum, einkum
vegna sprungumyndunar. Rof varð eftir 10. nóvember 2023 og aftur 14. janúar 2024. Renni hraun yfir
fráveitukerfið  er  stóratburður  orðinn,  enda  liggur  það  allt  innan  þéttbýlis.  Þá  er  gripið  til  þeirra
aðgerða sem lýst er í sviðsmynd A. Ekki er lagt mat á slíka atburði, enda ógerlegt að segja fyrir um
umfang þeirra. Mælt er hversu lengi rof varir við atburð, samkvæmt sama kvarða og í sviðsmynd A:
grænt:  rof  skemur  en  12  klst ,  gult:  12  til  og  með  48  klst  og  ástandsskoðun  virk , 
rautt: lengur en 48 klst eða fullt rof til  lengri tíma . Lagt er til  að safnað verði upplýsingum um

roftíma fráveitu frá fyrri atburðum. Við endurkomu skráist endurmat sviðsmyndar A.

19.9.2026

Sigurður Rúnar Karlsson, eigna- og veitustjóri, Grindavíkurbær

Dóra Hjálmarsdóttir, Verkís

